
Komunikadu Imprensa  

07 Janeiru 2021 

Parlamentu Nasionál 

 

JSMP apresia inisiativa Komisaun A ne’ebé prepara ona kalendáriu serbisu Komisaun 

nian ba fulan 6 iha tinan 2021  

Komisaun A, Parlamentu Nasionál iha reuniaun 06 Janeiru 2021 ne’ebé prezide husi Prezidente 

Komisaun A, distintu deputadu Joaquim dos Santos, aleinde halo aprovasaun ba paraser pedidu 

Ministériu Públiku nian, Komisaun mós halo apresiasaun ba kalendáriu serbisu fulan 6 nian ne’ebé sei 

hahú husi fulan Janeiru to’o 14 Jullu 2021 antes termina sesaun lezislativa da-toluk nia tempu. 

Iha kalendáriu ne’e, Komisaun A sei fó prioridade atu finaliza paraser ba esbosu lei sira mak hanesan Lei 

Podér Lokál no Desentralizasaun Administrativa, Lei Eleisaun Asembleia Munisipál, PPL Nú. 10/V (2
a
) 

Autorizasaun Lezislativa ba Governu hodi Altera Kódigu Sivíl, PPL Nú. 11/V (2
a
) Aprova Rejime 

Juridíku Arbritrajen Voluntáriu no prosede alterasaun dahuluk Kódigu Prosesu Sivíl no PPL Nú. 15/V 

(2
a
) Autorizasaun Lezislativa ba Governu kona-bá alterasaun Baze Jerál ba Organizasaun Administrasaun 

Públiku. 

“JSMP apresia tebes inisiativa Komisaun A nian tanba prepara ona kalendáriu serbisu ne’ebé bele fasilita 

Komisaun hodi hala’o nia serbisu sira ho di’ak no efetivu liutan, liuliu hodi bele aselera prosesu 

lejizlasaun ba lei importante no prioritáriu sira hanesan deskreve ona iha kalendáriu,” dehan Diretora 

Ezekutiva JSMP, Sra. Ana Paula Marçal. 

Entretantu atividade seluk husi Komisaun A nian ne’ebé mak sei halo rutina mós mak sei kontinua 

audénsia públiku ho entidade relevante sira hanesan audénsia ho grupu petisionáriu jornalista, 

levantamentu imunidade ba deputadu sira, diskusaun no aprovasaun ba relatóriu paraser sira, audénsia ho 

deputadu reklamante sira ligadu ho kazu insulta entre deputadu sira iha Parlamentu Nasionál, audénsia 

konjuta ho Komisaun B ho Ministériu Negósiu Estranjeiru kona-bá Projetu rezolusaun ba adezaun Timor-

Leste ba Konvensaun Nova Yorke kona-ba Ezekusaun Sentensa Arbritrajen, audénsia ho Koordenadór 

ANED-TL ho ekipa no Asesór Komisaun A mós sei halo Briefing ba deputadu Komisaun A kona-ba 

Área Podér Lokál no Eleisaun Munisipál. 

Aleinde ne’e, Komisaun A mós sei halo audénsia públiku kona-ba Lei Podér Lokál no Desentralizasaun 

Administrativa no Lei Eleisaun Munisipál ho autoridade lokál sira mak hanesan Prezidente Autoridade, 

administradór munisípiu no postu, xefi suku, partidu politíku, lider relijiozu inklui sosiedade sivíl no 

entidade relevante sira iha munisípiu sira mak hanesan Ainaro, Manufahi, Vikeke, Lautem (Lautein), 

Baukau, Manatutu, Dili no Rejiaun Administrativa Espesiál Oekusi-Ambeno. 

Tuir informsaun ne’ebé Prezidente Komisaun A haktuir iha reuniaun Komisaun A nian relasiona ho 

kalendáriu ida ne’e katak sei atualiza filafali kalendáriu ba atividade sira ne’e bainhira iha mudansa tuir 

Komisaun A nia nesesidade. 

  

Atu hetan informasaun liutan favór kontaktu:  

Ana Paula Marçal 

Diretora Ezekutiva JSMP  

Diresaun e-mail: ana@jsmp.tl 

Website: http://jsmp.tl 

 www.jsmp.tl  

